
Nissellef kelmtejn minn dak li qalilna Pawlu, u napplikahom għalina llejla : “Niżżiħajr lil Alla kull 

meta niftakar fikom, minħabba s-sehem li intom ħadtu fix-xandir tal-Evanġelu” ; naħseb li dan il-

kliem nista’ ngħidu għall-Knisja tagħna llum, li qed niċċelebraw flimkien l-għeluq tat-tieni fażi 

tal-Missjoni Djoċesana. 

 

Sehem fix-xandir tal-Evanġelju 

 

Illejla nħossni fid-dmir quddiem Alla u quddiemkom li nagħmel din it-talba lil Alla wara l-

esperjenza sabiħa u impenjattiva taż-żjarat li għamiltu fil-familji tagħna. Iva, niżżiħajr lil Alla 

meta niftakar fikom, wieħed wieħed, waħda waħda, minħabba s-sehem li intom ħadtu fix-xandir 

tal-Evanġelju. L-ewwel u qabel kollox li ftaħtu widnejkom u qlubkom għall-Kelma bil-laqgħat ta’ 

preparazzjoni li kellna flimkien minn Ottubru sal-bidu ta’ Jannar – u ma’ dawk jiena nżid il-

mumenti li fihom, individwalment bħala familji u bħala komunitajiet parrokkjali, min jaf kemm 

għaddejtu ħin quddiem Ġesù titkellmu miegħu dwar dan l-apostolat. Ħadtu sehem fix-xandir tal-

Evanġelu, għax il-kelma li smajtu lqajtuha, għamiltuha tagħkom, u għax għamiltuha tagħkom, 

imbagħad kontu ppreparati biex tipparteċipaw fix-xandir tal-Vanġelu li sar f’kull rokna ta’ gżiritna 

permezz tagħkom. Il-Vanġelu ffurmakom, il-vanġelu takom raġuni mhux biss biex intom timtlew 

bil-ferħ, imma ħalli intom twieġbu għas-sejħa li għamlilkom il-Mulej, u bil-kuraġġ tmorru bieb 

bieb twasslu din il-bxara t-tajba biex l-Ispirtu t’Alla, permezz tagħkom, anke llum ikompli 

jsawwar, jifforma lill-ħutna u lill-komunità Nisranija. Kienu ħafna dawk illi tkellemtu magħhom, u 

meta ngħid tkellemtu magħhom, tkellmtu mhux biss bil-kelma, imma anke bil-preżenza tagħkom. 

Fil-ħin li għaddejtu fit-toroq tagħna, qanqaltu ħafna mistoqsijiet, tant li kien hemm ħafna li 

tkellmu dwarkom u staqsew: “imma dawn x’tahom, biex f’dawn il-jiem ta’ Jannar joħorġu fir-

reżħa biex iħabbtu l-bibien?” 

 

Kienu jiem li fihom intom tkellemtu ma’ Alla, u tkellemtu f’isem Alla, biex il-bniedem jitkellem 

ma’ Alla. Għiduli dan hux motiv ta’ radd il-ħajr lil Alla u lill-Knisja, rappreżentata minnkom 

illejla. Inrodd ħajr lil Alla għat-twaħħil tagħkom mal-Evanġelju, it-twaħħil tal-bniedem ma’ Alla. 

U għaliex intom kontu mwaħħlin ma’ Alla, jiena nemmen illi kontu preżenza li għintu biex 

tissaħħaħ il-familja tagħna, u biex tikber il-għaqda fil-komunità ekkleżjali tagħna. Frott ta’ dan 

kollu m’aħniex ser naraw, imma rridu nemmnu dak li qal San Pawl lill-Filippin, irridu nemmnu li 

“dak li beda dik l-opra tajba ħa jwassalha fil-milja tagħha sa ma jasal il-jum tal-Mulej Ġesù 

Kristu.” Fil-qari li ntgħażel għal-lejla, jiena nebbaħni l-esperjenza li Pawlu jagħmel fil-ħabs. Ħafna 

jgħidu li kien iż-żmien li għamel fil-ħabs ġewwa Efesu. U nixtieq il-lejla, anke f’din iċ-ċirkostanza, 

nagħmel erba’ riflessjonijiet dwar l-esperjenza pożittiva u negattiva ta’ Pawlu u tal-bniedem li 

huwa priġunier. 

 

Magħquda ħaġa waħda ma’ Kristu 

 

L-ewwel u qabel kollox, Pawlu jibda l-ittra tiegħu lill-Filippin billi jsejjaħ lilu nnifsu l-qaddej ta’ 

Ġesù Kristu, l-iskjav ta’ Ġesù Kristu. Lir-Rumani u lill-Korintin, Pawlu jagħżel li jfakkarhom li 



huwa l-appostlu, u lill-Filippin jgħidilhom: “jiena l-qaddej ta’ Kristu, jiena l-iskjav.” U dan jien 

nifhem il-frażi li jgħid Pawlu fis-silta li qrajna llum: “jien marbut il-ħabs għal Kristu”.  

 

Allura l-ewwel esperjenza ta’ priġunerija li għamel Pawlu hija esperjenza li huwa jgħażel li 

jagħmel għaliex irid ikun taħt Kristu. Pawlu seta’ jwettaq is-sejħa tiegħu bħala missjunarju u 

jagħżel illi, kif jgħid hu, jiddefendi l-Evanġelu għax kien kollu kemm hu ta’ Kristu. Infatti x’jgħid 

f’din l-ittra lill-Filippin? “Jiena ngħodd kollox bħala knis biex nirbaħ lil Kristu, minħabba fih ridt 

li nitlef kollox”. Għalhekk Pawlu huwa qaddej skjav ta’ Kristu. Kemm kienet qawwija dik ir-

rivelazzjoni illi hu beda jagħmel esperjenza tagħha fit-triq ta’ Damasku, imma ma waqfitx hemm, 

rivelazzjoni li kompla jirċievi matul is-snin, biex hu jasal ħalli jgħid illi jrid ikun maħkum minn 

Kristu. Din hija x-xhieda li intom tajtu f’dawn il-jiem tal-Missjoni. Intom tajtu xhieda lil ħutna li 

intom qaddejja ta’ Kristu, li intom tħossukom skjavi ta’ Kristu, skjavi fis-sens pożittiv tal-kelma, 

għaliex tajna lilna nfusna għalih. Aħna minħabba fih lesti li nbiddlu kollox. Kull wieħed u waħda 

minna hu mħejji u hu ddedikat għal din il-ħidma ta’ evanġelizzazzjoni, u dan stajtu tagħmluh 

għaliex fil-qalb tagħkom għandkom dan il-konvinċiment li intom ta’ Kristu, u jalla l-ispirtu ta’ 

Alla jkompli jaħdem fikom. Biex din l-appartenza għal Kristu ma tiġi qatt nieqsa, imma tkomplu 

ssaħħuha, tkomplu titwaħħlu ma’ Kristu, b’mod li kif jgħid Pawlu, “mhux aħna ngħixu, imma 

Kristu jgħix fina”.  

 

Esperjenza ta’ ħelsien 

 

Pawlu fil-ħabs ta’ Efesu, minn fejn jikteb din l-ittra għaliex tasallu bxara tajba dwar il-Knisja fil-

belt ta’ Filippu, jinfexx f’din it-talba ta’ radd il-ħajr, illi għada kif inqratilna. Ma tarawx li matul 

iż-żjajjar li intom għamiltu, intom kellkom il-grazzja li troddu ħajr lil Alla? Intom wassaltu l-bxara 

t-tajba lil min b’mod jew ieħor qed jgħix l-esperjenza tal-ktajjen. Jiena ftit għadni smajt minn 

għandkom dwar xi esperjenzi li kellkom, imma mill-ftit esperjenzi li smajt nista’ ngħid dak li 

għidtuli intom. Intom iltqajtu ma’ min hu fil-ħabs tas-solitudni, ma’ min iħossu qalbu maqtugħa u 

jinsab fil-ħabs tad-disperazzjoni. Intom iltqajtu ma’ min hu fil-ħabs tad-dubju tal-fidi, iltqajtu ma’ 

min hu mweġġa’, anke bl-imġiba skandaluża fi ħdan il-komunità tagħna. Intom iltqajtu ma’ min 

għandu problemi fil-ħajja taż-żwieġ u tal-familja, ma’ min qed jgħix ħajja rregolari u jixtieq 

joħroġ minn dak il-ħabs. Intom iltqajtu ma’ min qed jgħix fil-periferija tal-ħajja tal-Knisja, ma’ 

min illum, għalkemm huwa mgħammed mhux prattikanti. Intom iltqajtu ma’ min hu mgħaddas fil-

vizzju. Lil dawk kollha, jiena nħoss li intom kontu għalihom motiv ta’ ferħ, bħalma kienet motiv 

ta’ ferħ l-aħbar dwar il-Knisja ta’ Filippi illi waslet lil Pawlu meta kien il-ħabs. U ta’ dan jien 

inroddilkom ħajr f’isem Alla l-Imbierek u f’isem il-Knisja.  

 

Għaliex? Għaliex lil dawn intom bexxaqtulhom il-bieb ħalli tidħol fewġa friska, fewġa li 

timlilhom il-pulmun nixef, fewġa li tkebbes il-ġamar tal-fidi li forsi qiegħed jintefa’. Fewġa li 

ttajjar l-għabra li nġabret maż-żmien u mhux tħallihom jaraw ċar lil Alla u lill-Knisja. Fewġa li 

tkeċċi ċ-ċpar li ma jħallihomx jaraw ’il bogħod. Pawlu jinsab fil-ktajjen ibati minħabba l-

Evanġelju. Imma lill-Filippin jgħidilhom: “Kull ma ġara lili, safa’ ta’ ġid biex ġab ’il quddiem l-

Evanġelju”. U jgħid Pawlu: “Kull min kien jinsab fil-Pretorju, u allura pagan, dawk saru jafu li 

jien marbut il-ħabs għal Kristu u l-biċċa l-kbira l-oħra bħal aħwa għamlu l-qalb fil-Mulej 

minħabba l-ktajjen tiegħi, u bdew ixandru bil-kuraġġ u bla biża’ ta’ xejn.” Mela Pawlu fil-ħabs 

ġarrab it-tbatija, imma tbatija li ssarfet fi grazzja. Ħafna minnkom għamiltu sagriffiċċji personali 

biex ħriġtu tħabbru l-vanġelu. It-temp ma tantx kien favorina, ix-xita, il-ksieħ, il-ħin, l-ispejjeż li 

intom għamiltu, saqqaftu wiċċkom biex tkellmu lil min ma tafux u ħabbattu bibien magħluqa. 

Ippersistejtu, taqqaltu qlubkom bil-weġgħat li ħaddieħor afdalkom, għaliex strieħ magħkom. Sibtu 



lil min ma laqakomx, bħalma sibtu lil min feraħ bikom. Forsi kien hemm ukoll min daħak bikom. 

Dan kollu għamiltuh għal Kristu.  

 

Bħalma seħħ f’Pawlu fil-ħabs, li t-tbatija tiegħu ssarfet fi grazzja għax-xandir tal-vanġelu, hekk 

isir permezz tagħkom. Uħud għad jerġgħu lura għand Alla, għand Kristu u l-Knisja. Ħutkom, 

ħutna ta’ kull kategorija li huma għajjenin, meta jaraw lilkom jitħeġġu aktar għal Kristu. L-

esperjenza ta’ Pawlu fil-ħabs hija esperjenza li wasslitu għall-ħelsien. Miniex nitkellem mill-

ħelsien fiżiku meta ġie lliberat, imma qed nitkellem mill-ħelsien li hu jara li rċieva minn għand 

Kristu, il-Feddej, is-Salvatur. U jiena nemmen illi b’din l-azzjoni tagħna bħala Knisja, l-Ispirtu s-

Santu nqeda bikom ħalli jwassal il-ħelsien lil ħafna, li forsi intom stess ma tafux. Iva, il-Missjoni 

kienet moviment u hija moviment fil-Knisja tagħna li għandha ġġib l-esperjenza ta’ liberazzjoni u 

ħelsien minn ħafna forom ta’ skjavitù, partikularment mill-iskjavitù tad-dnub. 

 

Huwa fatt illi ċ-ċentri li kellna matul il-Missjoni li fihom is-saċerdoti offrew il-ministeru tagħhom 

biex jiċċelebraw is-Sagrament tar-Rikonċiljazzjoni kienu ċentri li ġew imfittxija. Imma dan ma 

nistgħux aħna nkejlu l-frott jew l-effettività, imma bagħatna wkoll messaġġ illi permezz tas-

Sagrament tal-Qrar wieħed jista’ jiċċelebra, wieħed jista’ jgħix dan il-ħelsien li ġabilna Kristu l-

Feddej tagħna, u hekk noħorġu mill-ħabs tal-ħajja. San Pawl jikteb lill-Filippin: “U jiena dan 

nitlob, li l-imħabba tagħkom tikber u toktor dejjem iżjed bl-għerf u b’kull dehen, biex tistgħu 

tagħrfu tagħżlu l-aħjar u tkunu mimlijin bil-frott tal-ġustizzja”. Dan jiena nawgura li jkun il-frott 

tal-Missjoni tagħna, illi nixtiequ nikbru fl-imħabba, fil-karità, nikbru bl-għerf u bid-dehen, ħalli 

nkunu nistgħu nagħmlu għażliet tajba għalina, għażliet għall-familji tagħna, għażliet għas-soċjetà 

tagħna u fostna jkun hemm tassew il-frott tal-ġustizzja. Pawlu jgħid : “basta jixxandar Kristu, anke 

jekk fehmtna mdennsa”. Iva, nitolbu lill-Bambin ħalli dan l-ispirtu li tqanqal fostna jibqa’ ħaj. Din 

il-ħeġġa li tqajmet fina u aħna ppruvajna nnisslu fl-oħrajn, tibqa’ tikber u ma tmutx, għaliex, biex 

il-Knisja tagħna tgħix b’din l-attitudni missjunarja, trid tkun Knisja illi tifhem li ma tistax 

tittraskura t-tħabbir tal-evanġelju. Imma biex tkun Knisja li tevanġelizza, trid tkun Knisja 

evanġelizzata. Biex tkun Knisja trid tikkomunika l-Kelma, imma trid l-ewwel u qabel kollox 

tirċievi l-kelma. Biex tkun Knisja li tati lil Kristu, trid tkun mimlija bi Kristu. U għalhekk jiena 

nittama illi bil-koperazzjoni tagħna lkoll aħna jirnexxielna.  

 

Inkompju niskopru l-ministeri fil-Knisja 

 

Frott ta’ din il-Missjoni jeħtieġ insaħħu dawk l-esperjenzi li diġà għandna fid-Djoċesi fejn issir il-

katekeżi. Imma fl-istess ħin intellqu esperjenzi oħra fejn nistgħu nkattru l-possibilità lil ħutna ħalli 

huma wkoll jirċievu l-Kelma u wkoll iħallu lil Kristu joħroġhom mill-ħabs. 

 

Nixtieq għalhekk illi jkollna Knisja li tissaħħaħ u tiskopri ministeri ġodda. Pawlu jiddeskrivi lilu 

nnifsu bħala l-qaddej, u kull wieħed u waħda minna rridu wkoll niskopru s-sejħat li qed jagħmlilna 

l-Mulej fil-Knisja biex naqdu, biex inwettqu xi ministeri: ministeri fil-katekeżi, fil-liturġija u fil-

karità. Iva, tibżgħux, bħal-lum xahar konna fil-Katidral u fuq wiċċkom kien hemm sinjal ta’ biża’ 

għax ma tafux ma xhiex ser tiltaqgħu, ma nafux kif ser inwasslu l-bxara t-tajba. Illum din il-biża’ 

għeb minn fuq wiċċkom, frott tal-esperjenza, għaliex il-Mulej għamel ħwejjeġ kbar magħna. Jiena 

ngħidilkom: intajjru minn fuqna ċertu biża’ li jżommna lura milli nidħlu fil-qalba tal-Knisja. 

Naraw x’inhuma l-ħidmiet li hemm bżonn isiru u noffru d-disponibilità tagħna, biex din il-ħidma 

missjunarja tibqa’ għal dejjem.  

 



Għalhekk, jiena nrodd ħajr lil Alla meta niftakar fikom, minħabba s-sehem li intom ħadtu, qegħdin 

tieħdu u nittama li tkomplu tieħdu fix-xandir tal-Vanġelu.  


